
Efni: Umsögn Orkuveitu Reykjavíkur og Orku náttúrunnar um tillögu til 
þingsályktunar um áætlun um vernd og orkunýtingu landssvæða

Orkuveita Reykjavíkur (hér eftir OR) og Orka náttúrunnar (hér eftir ON) sendu 
Umhverfis- og auðlindaráðuneytinu umsögn um lokadrög 3. áfanga 
Rammaáætlunar þann 20.júlí 2016. Sú umsögn er enn í fullu gildi og hana má 
lesa í lokaskýrslu verkefnisstjórnarinnar.

OR og ON ítreka ánægju sína með niðurstöðu verkefnastjórnar um orkukosti á 
Hengilssvæðinu. Forsendur þeirrar niðurstöðu eru raktar á greinargóðan hátt í 
þingsályktunartillögunni.

Skortur á heildrænu hagsmunamati
Eins og fram kemur í lögum um verndar- og orkunýtingaráætlun og í 
skipunarbréfi verkefnastjórnar þá er markmiðið að tryggja að nýting landsvæða 
þar sem er að finna orkukosti byggist á heildrænu hagsmunamati. Þar skal tekið 
tillit til verndargildis náttúru og menningarsögulegra minja, hagkvæmni og 
arðsemi ólíkra nýtingarkosta og annarra gilda er varða þjóðarhag. Það er miður 
að þetta skuli ekki hafa verið raunin í vinnu verkefnisstjórnar að þessu sinni. 
Faghópar 3 og 4 sem fjölluðu um samfélags- og efnahagsleg áhrif voru skipaðir 
seint í vinnuferlinu eða ekki fyrr en í júlí 2015 (faghópur 3) og október 
(faghópur 4) og eftir að faghópar áttu að vera búnir að skilgreina rannsóknarþörf 
samkvæmt endurbættri útgáfu tímalínu vinnu verkefnisstjórnar. Ljóst er að 
seinni faghóparnir tveir höfðu mjög takmarkaðan tíma til að skilgreina 
rannsóknaþörf sína, enda voru engin rannsóknarverkefni faghópa 3 og 4 unnin 
sumarið 2015. Hvorki faghópur 3 né 4 skiluðu flokkun á orkukostum eða 
einkunnum á þeim. Því byggir flokkun orkukosta í vinnu verkefnisstjórnar ekki 
á heildrænu mati, heldur einungis horft til viðfangsefna hópa 1 og 2 sem fjölluðu 
um náttúru- og menningarminjar og auðlindanýtingu aðra en orkunýtingu. Það 
verður því skoða niðurstöður verkefnisstjórnar í því ljósi.

Umbótatækifæri fyrir næsta áfanga rammaáætlunar
í ljós kom í vinnu OR og ON við undirbúning gagna fyrir ferli verkefnisstjórnar 
að nauðsynlegt er að skerpa á skilgreiningum hugtaka í umfjöllun 
rammaáætlunar um orkukosti. Orðanotkun og skilgreining hugtaka hefur verið 
mismunandi hjá þeim sem koma að ferlinu og skapað óvissu um niðurstöður 
fyrri áfanga rammaáætlunar. Í því sambandi má nefna hugtök eins og 
framkvæmdasvæði, iðnaðarsvæði og nýtingarsvæði, sem OR og ON telja brýnt 
að verði skilgreind og notuð með samræmdum hætti.

Niðurstaða
Ljóst er að orkunýting til rafmagnsframleiðslu og hitaveitu í Henglinum er 
prófsteinn og tækifæri fyrir land og þjóð á tímum þegar græn orka er enn 
mikilvægari fyrir orkuþörf heimsins en áður. Til þess að geta hagað vinnslunni 
af virðingu gagnvart umhverfinu með ábyrga nýtingu auðlinda og fjármuna að 
leiðarljósi og til að geta mætt rafmagns- og hitaveituþörf til framtíðar þarf að 
vera sveigjanleiki í nýtingu svæðisins til að takast á við þá óvissu sem er 
órjúfanlegur þáttur í jarðvarmavinnslu.

